
	Dit is nie duidelik waarom kinders hier uitgesonder word nie. Indien die outeur voel hy wil kinders beklemtoon in 1 Kor 12, moet dit beredeneer word, want die teks verwys nie direk na kinders nie; 'n blote verwysing na sy vorige navorsing is nie voldoende nie. Anders kan die verwysing na kinders bloot weggelaat word. Dis nie regtig funksioneel tot die oorhoofse argument wat gevoer word nie.
	Verwysing weggelaat

	Net 'n algemene opmerking ter oorweging (die outeur kan self besluit of hy hom hieraan skuldig maak): So 'n werkwyse kan lei tot wat James Barr genoem het "illegitimate totality transfer", m a w, waar die betekenisse van diakon- soos versamel in 'n klomp kontekste, onregmatig oorgedra word na die taakomskrywing van die diaken as sg leiersfiguur. Want die feit van die saak is dat die woordgroep diakon- in 'n verskeidenheid van kontekste aangewend word waarvan sommige niks of weinig te doen het met die werk van die diaken as spesifieke leiersfiguur ("amp" van diaken). 'n Mens moet dus uiteindelik baie fyn onderskei wátter kontekste se betekenisse relevant is vir die diaken as leiersfiguur.
	Dankie vir die belangrike waarskuwing. Ek is bedag hierop.

Hierdie artikel kom juis tot die konklusie dat hierdie slegs die eerste stap is as ’n moontlike basis vir verdere studie voordat die resultate van die studie op die taak van die diaken van vandag toegepas kan word.

Daar sal dus eers vasgestel moet word hoe die resultate op die leier-diakonos van toepassing was voordat die toepassing op die diaken-amp kan plaasvind.

Ek stem dus 100% saam met die opmerking maar glo dat die artikel juis nie in die strik trap nie omdat dit nie aanspraak maak op finale toepassingsmoontlikhede op die diaken se werk nie.

	Ek is bevrees hierdie soort ondersoek as 'n manier om by die taakomskrywing van die diaken (leiersfiguur in NT; en diakensamp vandag) uit te kom, is nie baie oortuigend nie. Dit is net te algemeen. Want wat hier telkens as "essensie" en "inhoud" van die diakon-woordgroep geïdentifiseer word, kan net so goed op enige van die leiersfigure wat in die NT voorkom, van toepassing gemaak word. Dit is net nie onderskeidend genoeg om as grondwerk vir die diaken as leiersfiguur te dien nie. Daar sal 'n ander metodologie aanvaar moet word om aan te toon waarom spesifiek die woord diakonos gebruik word om die ampswerk van die diaken van dié van die ouderling, wat klaarblyklik in bv Fil 1:1 en 1 Tim 3:8-13 ter sprake is, te onderskei. Die outeur het nog nie daardie brug geslaan tussen die algemene term diakonos (soos beskryf in hierdie artikel) en die spesifieke werk van die diakenamp nie. En solank dit nie gedoen word nie, gaan die soort woordstudie-oefening soos in hierdie artikel vervat, 'n oefening in futiliteit bly. Maar dit lyk asof die outeur bewus is van die probleem, soos in die res van die konklusie na vore kom. Die brug mag dan dalk in latere studies geslaan word.

	
Die veronderstelling van die artikel is dat dit slegs handel oor die diakonos in die algemeen en nie oor die leier-diakonos nie.  Dit word duidelik gestel dat verdere studie rondom die leier-diakonos nodig is om toepassings op die diaken se werk te kan maak.

